
O músico francés Erik Satie (1866-1925) é o pai do concepto !música de mobiliario” 
(musique d’ameublement). Satie referíase a estas músicas con palabras non exentas 
de rexouba, como era habitual nel, polo seu carácter !industrial”, pois tratábase de 
músicas para seren tocadas sen que ninguén as escoitase. A súa presentación tivo lu-
gar na galería Barbazanges de París o 8 de marzo de 1920, durante a pausa na repre-
sentación dunha obra teatral de Max Jacob. Segundo Satie, a música de mobiliario 
trataba de satisfacer necesidades útiles e non tiña máis obxecto que o que poida ter a 
luz, a calor ou o confort en todas as súas variantes.


”Non entre nunha casa na que non haxa música de mobiliario.

Quen non escoitou música de mobiliario descoñece a felicidade.

Non se durma sen escoitar un fragmento de música de mobiliario ou durmi-
rá mal.” (Carta a Cocteau escrita o 1 de marzo de 1920, extraída do libro E. 
Satie, Cuadernos de un mamífero, edición de O. Volta. Ed. Acantilado, 
2006)


A música de mobiliario de Satie poderíase considerar como unha das primeiras apro-
ximacións na historia da música ao que posteriormente será coñecido como música 
ambiental, a protagonista do programa desta tarde. A expresión !música ambiental” 
atribúese ao músico e produtor Brian Eno (autor, entre outras cousas, do son de inicio 
de sesión de Windows 95) e fai referencia a un xénero musical que se desenvolve con 
substantividade a partir dos anos setenta do século XX. Se ben continúa a ser, en cer-
to modo, unha música !decorativa”, na liña das músicas de mobiliario de Satie, a mú-
sica ambiental, na idea de Eno, dá un paso máis ao tratar de implicar a audiencia  
nunha escoita activa, dinámica e profunda, a través dunhas composicións que centran 
a súa atención no ton e na atmosfera sonora que con elas se crea, por riba doutros pa-
rámetros como poden ser unha determinada estrutura ou un determinado ritmo, dando 
cabida a moitas actitudes e niveis de atención perante a execución, sen intención de 
impoñer unha en particular.


Eccos, a composición creada por Rafa Fernández que hoxe se presenta aquí, é preci-
samente o resultado dun estudo do concepto de música ambiental, campo no que, 
desde hai anos, vén traballando o autor coa súa formación. Trátase dunha composi-
ción especificamente creada para o espazo da igrexa da Universidade, por encarga do 
festival De Lugares e Órganos. A idea de base do seu creador foi a de combinar músi-
ca con videocreación ao vivo para lograr unha atmosfera concreta que desenvolva un 
vínculo de comuñón coa contorna e co espazo, ao que contribúen tanto os sons como 
as imaxes proxectadas. Para iso, fíxose un traballo de exploración da figura do órgano 
e do instrumento, así como do seu papel como elemento integrador do conxunto ar-
quitectónico en que se atopa. O repertorio, completamente orixinal, foi pensado para 



guitarra eléctrica, contrabaixo e órgano, a partir dun pormenorizado estudo da arqui-
tectura do espazo e das súas sonoridades suxestivas, sen perder de vista, ao tempo, o 
encaixe entre estes elementos e os aspectos visuais da proposta, de temática abstrac-
ta e paisaxística. O propio título da obra pecha o círculo arredor da idea da evocación 
que pretenden os sons e as imaxes que se proxectarán, xa que toma o nome do rexis-
tro de ecos como referencia. A peza está concibida como unha obra en catro partes e 
ligada á idea de !sitio específico”, é dicir, que nace da vontade de vincular a obra de 
arte a un lugar determinado, cunha concreta localización. Non hai que esquecer que o 
órgano é, desde esa perspectiva, un sitio específico en si mesmo, isto é, unha crea-
ción pensada para un lugar concreto e feita á medida deste e só deste polas súas ca-
racterísticas acústicas e tamén físicas, o que establece unha unidade inquebrantable 
entre a obra e o espazo. 


En definitiva, o programa de hoxe é unha homenaxe á especificidade da música e ta-
mén á especificidade do instrumento para o que esta foi concibida. Así, transcenden-
do os aspectos meramente !decorativos” que pretendía a música de Satie, o programa 
de hoxe convídanos a acomodarnos nas nosas cadeiras e a mergullarnos nunha deti-
da escoita na que deixarse levar polos sons, as imaxes e a súa intersección co lugar, 
un lugar que se tingue así das paisaxes sonoras creadas polo órgano e polo conxunto 
instrumental e das texturas xeradas ao vivo polo cineasta Iván Torres.


Belén Bermejo López 



Este proxecto, liderado por Rafa Fernández, toma corpo en 2016 coa grava-

ción do traballo discográfico A cara bonita da pedra para o selo portugués 

Freecode. O carácter suxestivo e ambiental das composicións fixo que a in-

corporación dos visuais de Iván Torres propiciasen un espectáculo en directo 

que envolve o espectador nunha atmosfera onde son e imaxe camiñan da 

man para ofrecer una experiencia única. É por iso que esta formación foi re-

clamada para actuar nos circuítos de festivais máis habituais, en ciclos de 

música, en lugares singulares do noso patrimonio como o mosteiro de Car-

boeiro en Silleda, o vello cárcere de Lugo, a capela da Magdalena en Ribada-

via, o Teatro Vello de Ribadeo ou a praza da Catedral de Mondoñedo, entre 

outros. O ano pasado, en 2020, o grupo gravou o seu segundo traballo, Al-

dán, que foi editado neste ano 2021. 


Rafa Fernández é un guitarrista noiés afincado en Santiago de 

Compostela. Realiza a súa formación musical na USC, na Escola Estudio des-

ta cidade, na Escola Drops, no Semirario Permanente de Jazz de Pontevedra 

e no conservatorio Presto Vivace da Coruña, e cursa numerosos seminarios, 

tanto nacionais como internacionais. Entre os seus traballos discográficos 

destacan a publicación, en 2013, do seu primeiro álbum, Rafa Fernández 

Quinteto, ao que seguen, en 2017, A cara bonita da Pedra e Aldán, publica-

do en 2021. Nos últimos anos centra a súa produción artística na creación de 

proxectos audiovisuais de música ambiental inspirados en diferentes lugares 

de interese artístico. 


Virxilio da Silva, compositor e guitarrista, nace en Portonovo en 

1984 e comeza a súa formación musical estudando piano e solfexo na Escola 

Municipal de Música Bernardo del Río de Vilagarcía de Arousa. No ano 2000 

ingresa no Conservatorio Profesional de Música de Pontevedra. A súa forma-

ción jazzística xira arredor do Seminario Permanente de Jazz de Pontevedra. 

En 2010 obtén a licenciatura en Jazz na ESMAE (Escola Superior de Música e 

Artes do Espectáculo do Porto). En 2015 remata os seus estudos de mestra-

do dentro do programa EUJAM (European Jazz Master) no Conservatorium 

van Amsterdam, o Conservatoire National Supérieur de Musique et Dance de 

Paris e o Eytmisk Musikkonservatorium (Rhythmic Music Conservatory) de 

Copenhage (Dinamarca). Desde 2016 lidera a banda Juzz, coa que edita o 



primeiro disco en 2018. Combina esta actividade, coliderando outros proxec-

tos como Fuzzo, Loiros e The Manueles, dando mostra co seu traballo da va-

riedade estilística na que Virxilio se sente especialmente cómodo.


Juan Cañada realiza os seus estudos de piano e contrabaixo en Ma-

drid para ingresar a continuación na escola Reina Sofía, na cátedra de L. 

Streicher. Foi membro da JONDE e da Xove Orquestra de Conservatorios de 

Europa. No plano profesional traballou con diferentes agrupacións orques-

trais, como a da RTVE, a Sinfónica de Castilla e León e a Real Filharmonía de 

Galicia. Completou a súa formación na música de jazz na Escola Estudio en 

Santiago de Compostela e colabora con diversas agrupacións do panorama 

musical galego actual. Actualmente é profesor de contrabaixo do Conserva-

torio Profesional de Santiago de Compostela, onde imparte tamén a materia 

de jazz e improvisación.


Alejandro Salgueiro García realiza estudos superiores en 

música na especialidade de frauta traveseira que remata coa cualificación de  

matrícula de honra. Iníciase no ámbito das músicas contemporáneas da man 

do mestre Paco Charlín, centrándose no estudo do órgano Hammond B3, 

para colaborar seguidamente en varios proxectos de jazz. Realiza numerosas 

composicións para o sector audiovisual para compañías como Filmax ou Fil-

manova. Colabora como teclista coa banda Os Resentidos, na súa nova for-

mación, e con Inmaculate Fools no seu último traballo. Participa en proxec-

tos musicais como o grupo de música experimental Chanzo, xunto a Xacobe 

Martínez e Max Gómez, o grupo de swing clásico The Swinging Flamingos, o 

proxecto de música infantil Banda do Verán, de Xoán Curiel, o grupo de jazz 

psicodélico Juzz, de Virxilio da Silva, a cantante Najla Shami, a banda de rap 

Malandrómeda, os proxectos A Cara Bonita da Pedra e Aldán de Rafa Fer-

nández, ademais do Ton Risco trío ou o Chus Pazos Ensemble. Na actualida-

de desenvolve o seu labor como docente de frauta traveseira no Conservato-

rio de Música da Estrada e cursa estudos de clave con Alicia Alcayna.




Iván Torres é un director de cine documental e ensaio que desenvol-

veu a súa carreira principalmente en Alemaña e Finlandia, onde comezou a 

realizar proxectos de cine en directo para concertos de música clásica, elec-

trónica e experimental nos que crea visuais de natureza abstracta, que son o 

resultado da manipulación de celuloide de 8,16 e 35 mm. Ten colaborado 

con artistas de varias disciplinas, entre os que destacan Hidden Orchestra, 

Poppy Ackroyd, John Lemke e Mossoux&Bonte, así como en festivais e espa-

zos como Docpoint, AAVE Helsinki e a Cinemateca de París.




O órgano 


A presenza do órgano na igrexa da Universidade hai que trazala a partir da 
translación dos racioneiros da confraría do Sancti Spiritus ao templo, a 
consecuencia da expulsión dos xesuítas en 1767. Esta expulsión motivou a 
distribución dos seus bens mobles e inmobles entre diferentes institucións da 
cidade e que a igrexa pasase a ser atendida polos anteditos racioneiros. Estes 
racioneiros tiñan un papel destacado en diversas liturxias catedralicias, entre as que 
podemos citar o canto da Salve á tarde, “diante da imaxe da Virxe preñada”, é dicir, 
a Virxe do O, daquela situada no antigo trascoro. Por este motivo, unha das 
calidades que tiñan que reunir era a de posuíren unha boa voz para participar co 
canto nestas liturxias que, de xeito ordinario, eran acompañadas polo órgano. Coa 
ocupación da igrexa polos racioneiros, hai constancia documental do uso dun 
“realexo” (un pequeno órgano portátil de 3 ou 4 rexistros) no templo, o cal indica 
que os xesuítas non a dotaran dun instrumento. Ao mesmo tempo, contábase co 
servizo dun organista estable. 


Con posterioridade, sobre o ano 1800, decídese construír un órgano de maior porte. 
O artífice elixido será o organeiro de orixe madrileña Manuel Sanz, que se formara 
como oficial no obradoiro do extraordinario organeiro real, Pedro Liborna 
Echevarría, que xa traballara en Galicia entre 1773 e 1778 na ampliación dos 
órganos da Catedral e, desde este último ano ata 1780, na construción dos órganos 
de Iria Flavia e da igrexa de Santiago de Padrón. A obra durou de novembro de 
1800 ata abril de 1802 e tivo un custo total de 49.572 reais e 2 marabedís. Era esta 
unha suma elevada que viña supor, aproximadamente, o total das importantes 
rendas anuais que tiñan os racioneiros do Sancti Spiritus e, desde logo, moito máis 
do que dedicaban ás obras e mantemento da igrexa e aos seus empregados. Como 
detalles anecdóticos, diremos que o estaño da aliaxe dos tubos constituía un 10% 
aproximadamente do custo total da obra (4.250 reais), da mesma orde que o custo 
da caixa (4.730 reais, incluída a madeira), debida ao artesán local Agustín 
Trasmonte. O tamén artista local, Manuel do Porto, pintará a caixa por un total de 
2.000 reais.


O órgano, cara ao ano 1850, atopábase xa algo deteriorado, como se pode 
constatar por un informe do organeiro da Catedral, Pedro Méndez de Mernies, no 
que destaca a calidade do instrumento e cifra o seu arranxo e posta a punto en 
1.000 reais. Coa desamortización e o paso da igrexa á Universidade é probable que 
tanto o seu uso como os coidados necesarios para manter un instrumento destas 
características decaesen. De feito, a fins do século pasado o órgano estaba 
inutilizado. A feliz intervención, en 1998, do obradoiro de organería de Gerhard 
Grenzing, baixo o soporte económico da Fundación Pedro Barrié de la Maza, con 
motivo do V Centenario da USC, permitiu recuperar esta alfaia da organería 
histórica galega.	 


Andrés Díaz Pazos #



ATA MÁIS VER!!!



